
Annotatsiya. Ushbu tadqiqot ishida transport sohasida ayollar bandligini ta’minlashga to‘sqinlik qilayotgan asosiy muammolar va 
ularni bartaraf etish imkoniyatlari tadqiq etilgan. Tadqiqotda transport sohasida ayollar bandligi darajasining nisbatan past bo‘lishiga 
ta’sir etuvchi iqtisodiy, tashkiliy va ijtimoiy omillar tahlil qilingan. Mavzuga oid ilmiy adabiyotlar tahlili asosida transport sohasida 
ayollar bandligini oshirish faqat yangi ish o‘rinlarini yaratish bilan cheklanmasligi, balki mavjud muammolarni hal etishda davlat 
organlari, ish beruvchilar va ta’lim muassasalari o‘rtasidagi o‘zaro hamkorlikni ta’minlash zarurligi asoslangan. Tadqiqot natijasida 
ayollar bandligini kengaytirish, moslashuvchan mehnat sharoitlarini rivojlantirish, kasbiy tayyorgarlik va qayta tayyorlash imkoniyat-
larini kengaytirish, ish va oilaviy hayot muvozanatini qo‘llab-quvvatlash hamda manfaatdor tomonlar o‘rtasidagi hamkorlikni kuchay-
tirishga yo‘naltirilgan integratsiyalashgan boshqaruv mexanizmlarini takomillashtirish bo‘yicha taklif va tavsiyalar ishlab chiqilgan.

Kalit so‘zlar: gender tengligi, ayollar bandligi, transport sohasi, integratsiyalashgan boshqaruv.

Abstract. This study examines the main challenges hindering women’s employment in the transport sector and the opportunities for 
addressing them. The research analyzes the economic, organizational, and social factors contributing to the relatively low level of 
women’s employment in the transport sector. Based on a review of the relevant scientific literature, it is substantiated that increasing 
women’s employment in the transport sector should not be limited solely to the creation of new jobs, but should also involve effective 
cooperation among government bodies, employers, and educational institutions in addressing existing challenges. As a result of the 
study, proposals and recommendations are developed to improve integrated management mechanisms aimed at expanding women’s 
employment, developing flexible working conditions, broadening opportunities for vocational training and retraining, supporting work–
family balance, and strengthening cooperation among stakeholders. 

Keywords: gender equality, women’s employment, transport sector, integrated management.

Аннотация. В данном исследовании рассмотрены основные проблемы, препятствующие обеспечению занятости женщин 
в транспортной сфере, а также возможности их устранения. Проанализированы экономические, организационные и 
социальные факторы, влияющие на относительно низкий уровень занятости женщин в транспортном секторе. На основе 
анализа научной литературы по теме обосновано, что повышение занятости женщин в транспортной сфере не должно 
ограничиваться только созданием новых рабочих мест, а также требует обеспечения эффективного взаимодействия между 
государственными органами, работодателями и образовательными учреждениями при решении существующих проблем. По 
результатам исследования разработаны предложения и рекомендации по совершенствованию механизмов интегрированного 
управления, направленных на расширение занятости женщин, развитие гибких условий труда, расширение возможностей 
профессиональной подготовки и переподготовки, поддержку баланса между трудовой и семейной жизнью, а также укрепление 
взаимодействия между заинтересованными сторонами. 

Ключевые слова: гендерное равенство, занятость женщин, транспортная сфера, интегрированное управление.

K I R I S H
Bugungi kunda gender tengligini ta’minlash, ayollarning iqtisodiy faolligini oshirish va ularning mehnat bozoridagi 

imkoniyatlarini kengaytirish barqaror ijtimoiy-iqtisodiy rivojlanishning muhim shartlaridan biri sifatida e’tirof etilmoqda. 
Gender tengligi — bu insonning ajralmas qadriyati va huquqi bo‘lib, iqtisodiy o‘sish va kambag‘allikni kamaytirishga 
xizmat qiluvchi muhim omildir [1]. Shu nuqtayi nazardan, ayollarning mehnat bozorida faol ishtirok etishi, munosib 
mehnat sharoitlariga ega bo‘lishi va kasbiy rivojlanish imkoniyatlaridan teng foydalanishi nafaqat ijtimoiy adolatni 
ta’minlash, balki mamlakatning iqtisodiy salohiyatini oshirishning muhim omili sifatida namoyon bo‘ladi.

Xususan, ayollarni iqtisodiy jihatdan kuchaytirish (Women’s Economic Empowerment — WEE) xalqaro rivojlanish 
siyosatining markaziy yo‘nalishlaridan biriga aylanib bormoqda. Shu bilan birga, BMTning Barqaror rivojlanish 
maqsadlarida belgilangan bir qator rivojlanish vazifalariga erishishda ayollarni iqtisodiy jihatdan kuchaytirish muhim 
omil hisoblanadi. Chunki ayollarning iqtisodiy jihatdan kuchayishi kambag‘allikni kamaytirish, shuningdek, kelajak 

avlodlarning salomatligi va farovonligini yaxshilashga xizmat qiladi [2].
Mazkur masala iqtisodiyotning strategik va infratuzilmaviy tarmoqlaridan biri bo‘lgan transport sohasida alohida 

ahamiyat kasb etadi. Transport sohasi mamlakat iqtisodiyotining barqaror faoliyat yuritishini ta’minlash, hududlar 
o‘rtasidagi iqtisodiy aloqalarni rivojlantirish hamda aholi va xo‘jalik yurituvchi subyektlarning harakatchanligini 
ta’minlashda muhim o‘rin tutadi. Shu bilan birga, ushbu sohada ayollarning bandligi, mehnat sharoitlari va kasbiy 
rivojlanish imkoniyatlarini kengaytirish gender tengligini ta’minlash hamda ayollarning iqtisodiy imkoniyatlarini 
oshirishning muhim yo‘nalishlaridan biri hisoblanadi.

O‘zbekiston sharoitida ushbu masalaning rivojlanishiga nazar tashlaydigan bo‘lsak, bir necha yillar avval O‘zbekiston 
Respublikasida transport sohasida ayollarning ishtiroki ayrim kasblarga egalik qilishni cheklovchi qonun bilan cheklangan 
edi. Asosiy to‘siqlardan biri ayollarning 14 o‘rindan ortiq yo‘lovchiga mo‘ljallangan transport vositalarini, shuningdek, 
yuk ko‘tarish quvvati 2,5 tonnadan ortiq bo‘lgan yuk avtomobillarini boshqarishini taqiqlovchi me’yorlar mavjudligi edi. 
Bu cheklovlar ayollarning avtobus yoki og‘ir yuk avtomobillari haydovchisi sifatida faoliyat yuritish imkoniyatlarini 
cheklagan, an’anaviy ravishda erkaklar ulushi yuqori bo‘lgan ushbu sohada gender nomutanosibligining saqlanib 
qolishiga ta’sir ko‘rsatgan edi [3]. Ushbu cheklovlarni yo‘q qilish maqsadida O‘zbekiston Respublikasi Prezidentining 
2019-yil 7-martdagi PQ-4235-son “Xotin-qizlarning mehnat huquqlari kafolatlarini yanada kuchaytirish va tadbirkorlik 
faoliyatini qo‘llab-quvvatlashga oid chora-tadbirlar to‘g‘risida”gi qaroriga muvofiq, O‘zbekiston Respublikasi Bandlik va 
mehnat munosabatlari vazirligi va Sog‘liqni saqlash vazirligi tomonidan 2019-yil 10-iyun kuni “Ayollar mehnati to‘liq 
yoki qisman qo‘llanilishi taqiqlanadigan mehnat sharoiti noqulay bo‘lgan ishlar ro‘yxatini o‘z kuchini yo‘qotgan deb 
topish” to‘g‘risida qaror qabul qilindi [4].

Qolaversa, “Mamlakatimizda ayollar mehnatidan muayyan soha yoki kasblarda foydalanish bo‘yicha taqiqlar bekor 
qilinishi munosabati bilan Vazirlar Mahkamasining avtomototransport vositalari va shahar elektr transporti vositalari 
haydovchilarini tayyorlash hamda qayta tayyorlash bo‘yicha nodavlat ta’lim xizmatlarini ko‘rsatish faoliyatini litsenziyalash 
tartibini yanada takomillashtirish chora-tadbirlari to‘g‘risida 2018-yil 31-maydagi 408-son qaroriga o‘zgartirishlar kiritish 
haqida” O‘zbekiston Respublikasi Vazirlar Mahkamasining 85-sonli qarori 2024-yil 12-fevral kuni kuchga kiritildi. Ushbu 
qarorda Vazirlar Mahkamasining 2018-yil 31-maydagi 408-son qarori bilan tasdiqlangan Davlat ta’lim muassasalari 
va avtomototransport vositalari va shahar elektr transporti vositalari haydovchilarini tayyorlash, qayta tayyorlash va 
ularning malakasini oshirish bo‘yicha nodavlat ta’lim xizmatlari ko‘rsatish faoliyatini amalga oshiruvchi boshqa yuridik 
shaxslarning o‘quv guruhlarini ro‘yxatga olish, shuningdek, imtihonlarni o‘tkazish va milliy haydovchilik guvohnomasini 
berish tartibi to‘g‘risidagi nizomning 27-bandi hamda Avtomototransport vositalari va shahar elektr transporti vositalari 
haydovchilarini tayyorlash, qayta tayyorlash va ularning malakasini oshirish tartibi to‘g‘risidagi nizomning 5-bandi o‘z 
kuchini yo‘qotgan deb hisoblandi [5]. Mazkur qarordan so‘ng, “Toshkent Bus Company”da mamlakat tarixida ilk bor ikki 
nafar ayol avtobus haydovchisi ishga qabul qilindi.

Mazkur ijobiy o‘zgarishlar nafaqat avtobus transportida, balki temir yo‘l va aviatsiya sohalarida ham ayollar 
ishtirokining kengayib borayotganida namoyon bo‘lmoqda. Xususan, O‘zbekistonda ayollar poyezd va samolyotlarni 
boshqarish bilan bog‘liq kasblarda ham faoliyat yuritmoqda. Jumladan, “Afrosiyob” tezyurar poyezdlarida 10 nafar ayol 
yordamchi mashinist, Airbus A320 rusumli samolyotlar bortida esa 4 nafar ayol pilot faoliyat yuritmoqda [6].

Biroq transport sohasida ayollar ishtirokining kengayib borayotganiga qaramay, ularning ushbu tarmoqdagi umumiy 
bandlikdagi ulushi hali ham nisbatan past darajada qolmoqda. Shu o‘rinda O‘zbekiston Respublikasi Milliy statistika 
qo‘mitasi ma’lumotlariga qaraydigan bo‘lsak, 2025-yilda mamlakatda jami band aholining 43,1 foizini ayollar tashkil 
etgan bo‘lsa [7], “tashish va saqlash” iqtisodiy faoliyat turida ayollar ulushi 12,8 foizni tashkil etgan [8].

Shu sababli tadqiqotning maqsadi — transport sohasida ayollar bandligini ta’minlashga to‘sqinlik qiluvchi asosiy 
muammolarni aniqlash hamda ularni O‘zbekiston Respublikasida bartaraf etishda davlat organlari, ish beruvchilar, ta’lim 
muassasalari va boshqa manfaatdor tomonlarning o‘zaro hamkorligiga asoslangan integratsiyalashgan boshqaruv modelini 
takomillashtirish bo‘yicha ilmiy-amaliy taklif va tavsiyalar ishlab chiqishdan iborat.

Mazkur maqsadni amalga oshirish uchun transport sohasida ayollar bandligini cheklayotgan omillarni va ularning 
o‘zaro bog‘liqligini aniqlash muhim ahamiyat kasb etadi. Shu nuqtayi nazardan, mavzuga oid xorijiy ilmiy adabiyotlarning 
tahlili transport sohasida ayollar bandligi bilan bog‘liq qator muammolar mavjudligini ko‘rsatadi. Xususan, transport 
sohasi tarixan ayollar ishtiroki nisbatan past bo‘lgan faoliyat yo‘nalishlaridan biri sifatida shakllangan va mazkur sohada 
ayollar ulushi nisbatan past bo‘lib qolmoqda [9]. Masalan, Yevropa transport sektoridagi xodimlarning atigi 22 foizini 
ayollar tashkil etadi. Transport sohasida ayollarning yuqori va rahbarlik lavozimlaridagi ulushining pastligi ularning kasbiy 
rivojlanish imkoniyatlarini cheklovchi muhim omillardan biri hisoblanadi. Bundan tashqari, uy xo‘jaligidagi vazifalar, 
xususan, bolalarni parvarish qilish bilan bog‘liq majburiyatlar ham ayollarning kasbiy faoliyati va kasbiy rivojlanish 
imkoniyatlarini ma’lum darajada cheklashi mumkin. Bunday lavozim va martaba tafovutlari nafaqat transport sohasida, 
balki dunyoning rivojlangan mamlakatlaridagi boshqa iqtisodiyot tarmoqlarida ham kuzatiladi [10].

Shu bilan birga, Wei-Shiuen Ng va Ashley Acker o‘z tadqiqotlarida transport sohasida faoliyat yuritishni tanlagan 
ayollar qator tashkiliy, ijtimoiy va kasbiy muammolarga duch kelishini ta’kidlaydilar. Bular:

1-rasm. Transport sohasida ayollar bandligini ta’minlashdagi asosiy muammolar.1

Yuqorida keltirilgan muammolarni tasdiqlovchi fikrlar D. Isobel va H. Allen tadqiqotlarida ham uchraydi. Ularning 
ta’kidlashicha, boshlang‘ich lavozimlarda faoliyatini boshlagan ayollar ko‘pincha karyerasining o‘rta bosqichida, ayniqsa, 
ikkinchi farzand tug‘ilgandan so‘ng, transport sohasini tark etish holatlariga duch keladilar. Bunda ish joyidagi mavjud 
madaniyat va amaliyotlar muhim ta’sir ko‘rsatadi. Shuningdek, ayollarni ishda saqlab qolishda faqat ish haqi emas, balki 
ish va shaxsiy hayot muvozanati, moslashuvchan ish vaqti, xavfsiz va sog‘lom mehnat sharoitlari hamda arzon bolalar 
parvarishi xizmatlarining mavjudligi ham muhim ahamiyatga ega. Shuningdek, ular transport sohasida ayollar bandligini 
ta’minlashning samarali yo‘nalishlaridan biri — turli tashkilotlar va sektorlar o‘rtasidagi hamkorlikni rivojlantirish, 
tajriba almashish va ijobiy tashabbuslarni kengaytirishdir, deb ta’kidlaydilar [12]. Marina Efthymiou ham o‘z tadqiqotida 
ayollarning transport sohasidagi bandligini ta’minlash uchun moslashuvchan ish tartibini kengaytirish hamda kasbiy 
tayyorgarlik markazlari bilan hamkorlikda o‘quv dasturlarini ko‘paytirish zarurligini ta’kidlagan [13].

Yuqoridagi ilmiy tadqiqotlar tahlili shuni ko‘rsatadiki, transport sohasida ayollar bandligini ta’minlashga to‘sqinlik 
qiluvchi muammolar bir-biridan mustaqil holda shakllanmaydi, balki o‘zaro bog‘liq holda namoyon bo‘ladi. Shu sababli 
mazkur muammolarni hal etish bir nechta yo‘nalish va tashkilotlarning o‘zaro hamkorligini talab etadi. Mazkur holat 
transport sohasida ayollar bandligini ta’minlashga integratsiyalashgan boshqaruv yondashuvi asosida yondashish 
zarurligini ko‘rsatadi.

Integratsiyalashgan boshqaruv tizimi — bu tashkilotning maqsadlariga erishish va manfaatdor tomonlarni teng 
ravishda qondirish uchun tashkilot tomonidan o‘z jarayonlarining umumiyligini boshqarish uchun foydalaniladigan yagona 
integratsiyalashgan tizim. Integratsiyalashgan boshqaruv tizimi (IMS) menejment va operatsiyalarni osonlashtirish uchun 
biznesning barcha tegishli tarkibiy qismlarini bitta tizimga birlashtiradi [14]. Ushbu nazariy yondashuvdan kelib chiqib, 
mazkur tadqiqotda integratsiyalashgan boshqaruv tushunchasi tashkilot ichidagi jarayonlar integratsiyasidan tashqari, ayollar 
bandligini ta’minlashda ishtirok etuvchi turli manfaatdor tomonlarning faoliyatini o‘zaro muvofiqlashtirishni ham qamrab 
oluvchi kengroq yondashuv sifatida talqin qilinadi. Shundan kelib chiqib, ushbu tadqiqot doirasida integratsiyalashgan 
boshqaruv deganda davlat organlari, transport tashkilotlari, ish beruvchilar, ta’lim va kasbiy tayyorgarlik muassasalari, 
jamoat tashkilotlari hamda boshqa manfaatdor tomonlarning ayollar bandligini ta’minlashga qaratilgan faoliyatini yagona 
maqsad asosida birlashtirishga yo‘naltirilgan boshqaruv yondashuvi tushuniladi.

Bunday yondashuvda ayollar bandligini oshirish masalasi faqat mehnat bozorida yangi ish o‘rinlarini yaratish 
bilan cheklanmaydi. Aksincha, ayollarning transport sohasiga kirib kelishidan boshlab, ularni kasbiy tayyorlash, ishga 
joylashtirish, mehnat faoliyatini davom ettirish, lavozim bo‘yicha o‘sishini ta’minlash va uzoq muddat davomida ishda 
saqlab qolishgacha bo‘lgan jarayonlarni o‘z ichiga olgan integratsiyalashgan boshqaruvni takomillashtirish talab etiladi.

X U L O S A  V A  T A K L I F L A R
Yuqoridagi tahlillar asosida xulosa qiladigan bo‘lsak, ayollar bandligini ta’minlashga to‘sqinlik qilayotgan muammolar 

o‘zaro bog‘liq xususiyatga ega. Xususan, gender stereotiplari, transport sohasidagi ayrim kasblarning o‘ziga xos mehnat 
sharoitlari, ayollarning kasbiy tayyorgarlik va qayta tayyorlash imkoniyatlaridan foydalanishidagi cheklovlar, yuqori va 
rahbarlik lavozimlariga ko‘tarilishdagi to‘siqlar, ish va oilaviy majburiyatlarni uyg‘unlashtirishdagi qiyinchiliklar hamda 

1	  Manba: Wei-Shiuen Ng va Ashley Ackerning “The Gender Dimension of the Transport Workforce” nomli maqolasidagi ma’lumotlar asosida 
muallif tomonidan sun’iy intellekt yordamida tayyorlangan [11].

moslashuvchan mehnat sharoitlarining yetarli darajada rivojlanmaganligi ayollar bandligini kengaytirish imkoniyatlarini 
cheklovchi asosiy omillar sifatida namoyon bo‘lmoqda. Mazkur muammolarni faqat alohida bir tashkilot yoki bitta 
yo‘nalish doirasida hal etish yetarli emas. Chunki ayollarning transport sohasidagi bandligini ta’minlash jarayoni kasbiy 
tayyorgarlikdan boshlab ishga joylashish, mehnat faoliyatini davom ettirish, lavozim bo‘yicha o‘sish va ishda uzoq muddat 
saqlanib qolishgacha bo‘lgan bir-biri bilan uzviy bog‘liq jarayonlarni qamrab oladi. Shu sababli transport sohasida ayollar 
bandligini oshirishga integratsiyalashgan boshqaruv yondashuvi asosida yondashish maqsadga muvofiq.

Mazkur yondashuv doirasida davlat organlari, transport tashkilotlari, ish beruvchilar, ta’lim va kasbiy tayyorgarlik 
muassasalari, jamoat tashkilotlari hamda boshqa manfaatdor tomonlarning faoliyatini yagona maqsad asosida 
muvofiqlashtirish zarur. Bunda har bir manfaatdor tomonning vazifalari va mas’uliyatini aniq belgilash, ular o‘rtasida 
muntazam axborot almashinuvi va hamkorlik mexanizmlarini shakllantirish transport sohasida ayollar bandligini 
ta’minlash samaradorligini oshirishga xizmat qiladi.

